
Urtea amaitzeko hilabete falta dela, Nafarroan zirkulazio istripuetan hildakoen kopuruak %13,7 egin du behera

Ostirala, 2007ko abenduaren 7a. Abenduko datuak biltzea falta dela, 2007ko lehen hamaika hilabeteetan (urtarrila-azaroa) Foru Komunitateko errepideetan (herri barruko eta herri arteko bideetan) 44 lagun hil dira (4 urtarrilean, 3 otsailean, 2 martxoan, 8 apirilean, 2 maiatzean, 5 ekainean, 2 uztailean, 2 abuztuan, 6 irailean, 5 urrian eta 5 azaroan). Iazko aldi berean, berriz, 51 lagun hil ziren, eta 84 2005ean. 

Beraz, ehunekoei dagokienez, Nafarroako errepideetan hildakoen kopuruak %13,7 egin du behera aurten (urtarrila-azaroa), 2006ko datuekin alderatuz gero. Datu horiek kontuan hartuta, Nafarroako Gobernuko Bide Segurtasunaren 2005-2012 Estrategian 2007rako ezarritako helburua betetzen ari da; hots, Foru Komunitateko errepideetan hildakoen kopurua %10 gutxitzea. 

Europako Batasunak 2010. urterako zirkulazio istripuetan hildakoen kopurua %50 gutxitzeko helburua ezarri zuen (2000ko datuekin alderatuta), eta azpimarratzekoa da 2006an Foru Komunitatean helburu hori bete egin zela. Hain zuzen, 55 lagun hil ziren 2006an Nafarroan izandako zirkulazio istripuetan, eta 118 2000n. Gainera, Nafarroa izan da helburu hori erdietsi duen Espainiako lehen Komunitatea. 
Hildakoen ezaugarriak
2007ko urtarrila-azaroa aldian zirkulazio istripuetan hildako 44 lagunetatik 7 edukiera handiko errepideetan hil dira (autopista eta autobideetan). 15, berriz, errepide orokorretan hil dira, 11 toki errepideetan, 4 herri barruko bideetan, eta 2 baso pistetan. 
Hil direnetatik hiru adingabeak ziren. 18 eta 30 urte artekoak, berriz, 16 ziren; 31 eta 35 urte artekoak, 3; 36 eta 45 urte artekoak, 7; eta 45 urtetik gorakoak, berriz, 15. Era berean, 34 lagun autoan edo furgonetan izandako istripuen ondorioz hil dira, eta 5 lagun motoan izandako istripuen ondorioz. Hildakoetatik 4, berriz, oinezkoak ziren (horietako bat bizikletatik erorita hil zen), eta 1 txirrindularia zen. 

Nafarroako zirkulazioko poliziek (Foruzaingoak eta Guardia Zibilak) bereziki zaindutako errepideei dagokienez, aurtengo emaitzak oso onak izan dira Erriberan; izan ere, bertako errepide nagusietan (AP-68, A-68 eta N-232, AP-15, NA-134 eta N-121) zirkulazio istripuetan hildakoen kopurua erdira jaitsi da, joan den urteko urtarrila-azaroa aldiarekin alderatuz gero. 2006an, hain zuen, hamar lagun hil ziren (horietatik zortzi Ebroko Ardatzean, NA-134 errepidean). Aurten, ordea, bost lagun hil dira: ekainaren 30ean Azagran, Ebroko Ardatzean (NA-134); abuztuaren 25ean Tuteran, N-232 errepidean; irailaren 27an Corellan, N-113 errepidean; urriaren 14an Tuteran, N-232 errepidean; eta urriaren 27an Lodosan, NA-134 errepidean.
Iruñea eta Behobia arteko N-121-A errepideari dagokionez ere zirkulazio istripuetan hildakoen kopurua erdira jaitsi da. Hartara, hiru lagun hil dira: otsailaren 28an Lesakan; maiatzaren 3an Lantzen; eta irailaren 28an Beran. 2006ko urtarrila-azaroa aldian, berriz, 6 lagun hil ziren, eta 12 2005ean. 
Oharra: www.navarra.es webguneko “Aktualitatea” atalean 2007an Foru Komunitatean zirkulazio istripuetan hildakoen zerrenda zehatza dago. 

